
     Məlum olduğu kimi, Coğrafi İnformasiya Sistemləri üçün informasiya əldə etməyin ən səmərəli üsullarından biri də, məsafədən zondlama üsuludur. Geniş miqyaslı ərazilərin tədqiqində, o cümlədən ətraf mühitdə baş verən dəyişikliklərin öyrənilməsində, müxtəlif təyinatlı monitorinqlərin təşkilində bu üsuldan geniş istifadə olunur. Məsafədən zondlama, tədqiq olunan obyekt haqqında informasiya əldə etməyə xidmət edən bir prosesdir. Bu prosesin əsas fərqləndirici cəhəti ondan ibarətdir ki, burada obyektlər, proseslər və s. haqqında informasiyalar tədqiq olunan obyektlərlə təmas qurulmadan əldə olunur. Məsafədən zondlama üsulunun əsasını elektromaqnit şüalarla ölçmənin nəticələri təşkil edir.
     Məsafədən zondlamanın təbii forması kimi insanların görmə,eşitmə və digər duyma qabiliyyətlərini misal gətirmək olar. Bu qabiliyyətləri sayəsində insanlar hər hansı bir obyektə toxunmadan, müəyyən məsafadə olarkən həmin obyektlər haqqında müəyyən informasiyaları əldə edə bilirlər. Eyni qayda ilə hər hansı bir fotoqrafın işini də məsafədən zond- lama üsuluna aid etmək olar. Biz məsafədən zondlamanı CİS-in tərkib hissəsi kimi nəzərdən keçiririk. Yer səthinin peykdən alınmış müşahidə məlumatları, digər mənbələrdən əldə olunmuş məlumatlarla birgə təhlil olunması optimal nəticələr almağa imkan verir. Bu cür müqayisəli təhlilin ən səmərəli yolu isə CİS-dən istifadədir. Artıq qeyd etdiyimiz kimi, CİS-in yaradılmasında əsas kriterya qarşıda duran məqsəddir. İstənilən sistem qurularkən qarşıya qoyulmuş məqsəd əsas götürülür. Bu mənada məsafədən zondlaşma da analoji xüsusiyyətlərə malikdir. Tesadüfi deyil ki, məhz müxtəlif məqsədlərə nail olmaq üçün müxtəlif çəkiliş və təhlil metodlarından istifadə olunur. Məsələn, üçölçülü obyektlər haqqında nisbətən dəqiq təsəvvür əldə etmək üçün orbit üzrə ardıcıl düzülmüş nöqtələrin şəkilləri çəkilir və bu zaman şəkillər müəyyən qədər bir-birini örtür. Bu metod stereoçəkiliş adlanır. Digər bir misal: Təsəvvür edək ki, hər hansı bir obyektin müəyyən xüsusiyyətləri vaxtdan asılı olaraq dəyişir və qabaqcadan müəyyən olunmuş vaxtlarda həmin obyektin şəklini çəkməklə, baş verən dəyişikliklərin təhlili həyata keçirilir. Bu vaxtaşırı çəkiliş adlanır.
     Məlum olduğu kimi, verilənlərin toplanması prosesi üç səviyyəlidir: kosmik çəkiliş, aeroçəkiliş və yerüstü tədqiqatlar. Ərazi və ya obyekt haqqında daha ətraflı məlumat əldə etmək üçün bütün bu səviyyələrdən birlikdə istifadə oluna bilər. Bu zaman müxtəlif səviyyəli çəkilişlər həyta keçirilir. Bu metod çoxsəviyyəli çəkiliş adlanır. Təcrübədən məlumdur ki, məsafədən zondlaşma nəticəsində əldə olunmuş informasiyaların tam əksəriyyəti coğrafi bağlılığa malikdir. Digər tərəfdən isə bu informasiyalar ayrı-ayrılıqda deyil, daha mürəkkəb şərtlər daxilində, qarşılıqlı əlaqələrin araşdırılması, gündəlik iş şəraitində qərar qəbul edilməsi və s. məqsədlər üçün istifadə edilir. Bu cür mürəkkəb prosesi idarə etmək üçün isə səmərəli vasitə olmalıdır. CİS məhz belə bir səmərəli idarəetmə vasitəsi rolunu oynayaraq, məsa- fədən zondlaşma da daxil olmaqla, bütün məkan informasiyalarının emalında güclü alət funksiyasını yerinə yetirir. Bildiyimiz kimi, Yerin kosmosdan öyrənilməsi yüksək texnoloji metodlara aiddir. Bəs, burada yüksək texnologiya deyərkən nələr nəzərdə tutulur? Sözsüz ki, bu zaman ilk növbədə raket texnikası, süni peyklər, müasir optik elektron cihazlar, kompyuterlər və informasiya şəbəkələri yada düşür, lakin məsələ bununla bitmir. Yüksək texnologiya deyərkən biz məsafədən zondlaşdırma metodu ilə əldə edilmiş informasiyaların müasir üsullarla interpretasiyasını və onların emalında yeni yanaşmaları (o cümlədən CİS-dən istifadəni) nəzərdə tuturuq. Məsafədən zondlaşma metodu, digər metodlarla müqayisədə daha qısa zaman kəsiyində böyük ərazilər üzrə ümumiləşdirmə aparmağa və müəyyən nəticələr əldə etməyə imkan verir. Aşağıdakı şəkildən göründüyü kimi (şək.1), peyk şəkilləri əraziləri kompleks şəkildə, qonşu regionları da əhatə etməklə təhlil etməyə imkan verir.

Şək.1. Azərbaycan ərazisinin bir hissesinin kosmosdan görünuşü.

     Məsafədən ölçmə metodları iki cür olur. Bunlardan biri aktiv, digəri isə passiv metod adlanır.
     Aktiv metodun əsas fərqləndirici cəhəti ondan ibarətdir ki, bu zaman peyk öz enerji mənbəyindən Yerə siqnal göndərir və həmin siqnalın Yerdən əks olunmasını qeydə alır (şək.2).
     Passiv metodun isə fərqləndirici cəhəti ondan ibarətdir ki, bu zaman peyk Yerə siqnal göndərmir, yalnız Yer səthində olan obyektlərdən günəş enerjisinin əks olunmasını yə ya Yerin istilik şüalandırmasını qeydə alır (şək.3).

Şək.2.Məsafədən zondlaşmanın aktiv metodu    Şək.3.Məsafədən zondlaşmanın  passiv metodu

     Hər bir üsul kimi, məsafədən zondlamanın da özünəməxsus üstün və çatışmayan cəhətləri vardır. Əlbəttə ki, üstün cəhətlər çoxdur və biz onlardan bir neçəsini qeyd edə bilərik. Peyk şəkilləri müxtəlif spektral diapazonlarda alınmış və rəqəmsal formatda saxlanılan informasiyalara malikdirlər. Kosmik şəkillər böyük əraziləri əhatə etdiyindən, onlardan regional və müxtəlif mövzulu tədqiqatlarda istifadə etmək mümkündür. Ərazilərin vaxtaşırı çəklişinin aparılması müxtəlif təyinatlı monitorinq işlərinin aparılmasına imkan verir. Məsələn, kənd təsərrüfatı bitkilərinin aqrotexniki vəziyyəti, torpaq erroziyası, su ehtiyatları, şəhər infrastrukturunun inkişafı və s. proseslər üzrə monitorinq işlərinin təşkili bu qəbildən olan işlərdir. Keçilməz ərazilər haqqında məlumatları kosmik çəkilişlər vasitəsilə asanlıqla əldə etmək mümkündür. Kosmik şəkillərin müxtəlif dəqiqliklərə malik olması, onlardan müxtəlif sahələrdə istifadə olunmasına şərait yaradır. Kosmik şəkillər kameral şəraitdə təhlil olunduğundan, çöl tədqiqatları az aparılır  və bununla da böyük miqdarda vəsaitə qənaət olunur. Məsafədən zondlama materialların rəqəmsal formatda olması, onların emalında və təhlilində komputerlərdən geniş miqyasda istifadəni asanlaşdırır.
     Məsafədən zondlamanın əsas çatışmayan cəhəti kimi, məlumatların emalı və təhlili üçün yüksək peşəkarlığın və iş təcrübəsinin tələb olunmasıdır. Kiçik ərazilər üçün bu üsuldan istifadə etmək iqtisadi cəhətdən səmərəli deyil. Rəqəmsal formatlı kosmik şəkillərin emalı üçün istifadə olunan proqram vasitələrinin qiymətinin yüksək olması da çatışmayan cəhət sayıla bilər. Məsafədən zondlama materialları deşifrə olunarkən, az da olsa çöl tədqiqat işləri aparmaq lazım gəlir.
     Məsafədən zondlama Yer kürəsinin istənilən ərazisi, o cümlədən okean və dənizlər üzrə informasiya. əldə etməyə imkan verdiyindən, bu metodun tətbiq sahəsi çox genişdir, Məsafədən zondlama verilənlərindən istifadə olunan sahələrdən bir neçəsini misal göstərmək olar:
· kənd təsərrüfatı üzrə - bitki örtüyünün vəziyyətinin tədqiqi, əkin sahələrinin vəziyyətinə nəzarət, məhsuldarlığın proqnozu, örüşlərin vəziyyətinin qiymətləndirilməsi, torpaq örtüyünün vəziyyətinin öyrənilməsi.
· torpaq istifadəçiliyi üzrə - torpaq istifadəçiliyi üzrə xəritələrin yenilənməsi, torpaqların yararlılığının qiymətləndirilməsi, şəhər və kənd əraziləri torpaqlarının ayrılması, regional planlaşdırma, inventarlaşdırma, kadastr və s.;
· su ehtiyatları üzrə - su səthlərinin xəritələşdirilməsi, göllərin inventarlaşdırlması, buzlaq və ya qar örtüyünün hüdudlarının müəyyən edilməsi;
· [bookmark: bookmark0]ətraf mühitin öyrənilməsi üzrə - faydalı qazıntı yerlərinin momtorinqi; torpaqlarm antropogen çirklənməsinin- xəri- tələşdirilməsi və mottitorinqi, su hövzələrinin çirklənməsinin monitorinqi, təbii fəläkət nəticələrinin müeyyən edilməsi ətraf mühitə antropogen təsirlərin monitorinqi ve s.;
· geologiya üzrə - dağ süxurları tipinin müəyyən edilməsi, əsas geoloji strukturların xəritələşdirilməsi, geoloji xəritələrin yenilənməsi, vulkanik proseslərin xəritələşdirilməsi, relyef formalarının xəritələşdirilməsi və s.
     Qeyd etmək lazımdır ki, məsafədən zondlama verilənlərini çox vaxt şəkil adlandırılması, bəzən anlaşılmazlığa səbəb olur. Klassik mənada foto-şəkil, obyektin və ya mənzərənin fotokamera vasitəsilə lent üzərində əks olunmasıdır, lakin məsafədən zondlamanın müasir səviyyəsində skanerlərdən istifadə olunması nəticəsində prinsipcə fərqli proses meydana çıxır. Bu skanerlər obyekt haqqmda informasiyalan rəqəmsal formatda qeydə alır və hazır materiallar istifadəçiyə həm rəqəmsal, həm də analoq formasında təqdim oluna bilir (şək.3).

Şəkil 3. Mesafədən zondlamanın skaner metodu.

     Məsafədən zondlamada əsas etibarı ilə aşağıdakı üç informasiya formatından istifadə olunur:
· BİP formatı (Band İnterleaved by Pixel).
· BİL formatı (Band İnterleaved by Line).
· BSQ forinatı (Band Sequential).
     BİP formatı verilənlərin saxlanılması üçün ilk formatlardan biridir və burada eyni nömrəli piksellər ardıcıl yerlə şirlər, yəni verilənlərin saxlanılması vahidi kimi piksellər qəbul olunur. Verilənlərin həcminin böyük olduğu hallarda BİP formatından istifadə edilmir. BİL formatında verilənlərin saxlanması vahidi kimi sətir qəbul edilir. Əgər yuxarıdakı iki formatda, verilənlər çəkilişin müxtəlif kanallarına müvafiq olaraq eyni nömrəyə malik piksel və ya sətrin düzülməsi şəklində yeriəşirdisə, BSQ formatında qeyd kanallar üzrə aparılır, yəni əvvəl birinci kanalın bütün verilənləri qeydə alınır, sonra ikinci, üçüncü və s. ardıcıllığı ilə davam edir. Bu formatda şəkillərə baxmaq və onları təhlil etmək daha rahat olduğundan, ondan daha çox istifadə olunur. Ümumiyyətlə, formatın seçilməsi qarşıda duran məqsəddən asılıdır. Kiçik ərazilər üçün BİP formatından istifadə etmək məqsədəuyğundur, çünki bu zaman ərazinin bütün spektral diapazon ölçüləri eyni yerdə yeləşəcəklər.

